Татарстан Республикасы Сарман муниципаль районы 
икенче номерлы Җәлил урта гомумбелем бирү мәктәбе
Габдулла Тукайның 125 еллыгын каршылап...
"Мәдәният дөньясында" тапшыруында 

"Әдәбият һәм сәнгать бердәмлеге"
темасына ток-шоу
Кичә татар теле һәм әдәбияты укытучылары Ландыш һәм Чулпан Шәйдуллиналар тарафыннан оешты-рылды һәм үткәрелде
Максат: укучыларны Г.Тукайның күптармаклы эшчәнлеге, татар халкының бай мирасы белән таныштыру, аларда сәнгать белән кызыксыну теләге уяту, иҗади сәләтләрен үстерү.
Җиһазлау: сәнгать төрләре буенча презентация материалы, очрашуда катнашучылар иҗаты чагылыш тапкан китап күргәзмәсе, театраль күренеш өчен сәхнә декорациясе.

Кичә барышы
 Г.Тукайның "Туган тел" көе яңгырый.
Алып баручы: Хәерле көн, кадерле дуслар. "Мәдәният дөньясында" тапшыруыбызны башлыйбыз. Бүген студиябездә икенче номерлы Җәлил урта мәктәбе укучылары, укытучылары һәм кунакларыбыз: Татарстанның Язучылар берлеге әгъзасы, күренекле прозаик һәм публицист Әсгать Салах, Татарстанның атказанган мәдәният хезмәткәре, шагыйрь һәм композитор Разим Вәлиуллин, Әлмәт татар дәүләт драма театры артисты, Татарстанның атказанган артисты Хөрмәтулла Фәйзуллин, мәктәбебезнең сәнгать укытучысы Тәнзилә Гиниятуллина.

Бүген сүз әдәбият һәм сәнгать, аларның бер-берсе белән элемтәсе, кешегә йогынтысы, тәэсир итү көче турында барачак.
Әдәбият, музыка, сынлы сәнгать, скульптура, театр, кино, радио, телеэкран һ.б. сәнгатьнең төп төрләрен тәшкил итәләр. Һәр сәнгать төре үзенә генә хас булган материал белән эш итә. Мәсәлән, сынлы сәнгатьтә - буяу, музыкада – авазлар, скульптурада – балчык, акбур, мәрмәр, кино, театр, телеэкранда – сүз һәм хәрәкәт, радиода сүз һәм авазлар, матур әдәбиятта тормышны сурәтләү, образлар тудыру чарасы булып сүз тора. Аларның барысының да безнең тормышыбыздагы роле зур. Алар кешенең дөньяви һәм фәнни белемнәрен тирәнәйтә, эстетик зәвыгын формалаштыруда кыйммәтле чара булып торалар.
Матур әдәбиятны алыйк. Ул элек-электән кеше күңелендә иң җылы, нечкә хисләр, матурлык, нәфислек, яхшылык, яктылык уятучы, дөньяны күрә белергә, Кеше булырга өйрәтүче көчләрнең берсе булып тора. Әдәбият тормышны, чолгап алган чынбарлыкны сәнгатьчә чагылдыра. Шуңа да ул – кешелек җәмгыятенең үзенчәлекле елъязмасы, кешелек культурасының көчле коралы.

Укучы: Әдәбиятыбызның күпгасырлык искиткеч гүзәл тарихы, бай әдәби мирасы бар. Безнең язма әдәбиятыбызга нигез салган әсәр булып Кол Галинең "Кыйссаи Йосыф" әсәре тора. Башта әсәр кулъязмаларда тарала. Аның 200 дән артык күчермәсе барлыгы билгеле. Әсәрнең язылу вакыты төгәл билгеле түгел. Галимнәр фикеренчә, ул аны 1212-1233 нче еллар аралыгында иҗат иткән. Ә беренче тапкыр әсәр 1839 нчы елда Казан дәүләт университеты типографиясендә басыла. Быел аның нәшер ителүенә 170 ел тулды.
Урта гасырлар әдәбияты вәкилләре булган Котб, Сәйф Сараи, Мөхәммәдьяр халкыбызның ни кадәр мәдәниятле булуын сөйли торган әсәрләр иҗат иткәннәр. Әдәбиятыбыз тарихында Каюм ага Насыйри, Фатих Әмирхан, Галимҗан Ибраһимов, Гаяз Исхакый һәм башкаларның исемнәре алтын хәрефләр белән язылган.
XX гасыр татар шигъриятенең нигез ташы, иҗаты белән яшәеш, илһам чыганагы бүләк иткән бөек шагыйребез Габдулла Тукай... Михнәт чиккән, күз яшьләре түккән милләтебезнең рухи кыйбласы, маягы ул. Тукай мирасы - беркайчан да кыйммәте югалмаячак, киресенчә, кадере арта гына барачак мирас. Татар халкы данлы тарихын, фаҗигале, ачы язмышын да, киләчәген дә Тукай шигырьләреннән, гомумән, матур әдәбияттан эзләгән, алардан җан тынычлыгы, рухи азык алган. Һәр яңа буын Тукайны, әдәбиятны үзенчә ача, үзенчә өйрәнә.
Алып баручы: Әдәбиятның тәрбияви көче турында күренекле рус язучысы М.Горькийның фикере бик кызыклы: "Матур әдәбиятның тәрбияви көче шуның өчен зур, чөнки ул фикергә һәм хискә бер үк вакытта һәм бер үк мигъдарда тәэсир итә". Сүзнең, матур әдәбиятның тәэсир итү көче ничек чагыла? Ул нинди? Шуны исбатларга иде. Әсгать ага, сез ничек уйлыйсыз?
(Язучы чыгышы)

1 укучы "Онытма син" шигырен укый.
Алып баручы: Рәхмәт Сезгә. Әдәбиятның кеше фикеренә һәм хисенә тәэсир итү көче сәнгатьнең башка төрләре белән булган элемтәсе процессында тагын да арта төшә. Инде хәзер әдәбиятның сәнгать төрләре белән бәйләнешен күзәтик. Иң якын торганы нинди сәнгать, укучылар? Ни өчен?
Укучы: Әдәбиятка иң якын торган сәнгать – музыка. Аларның бердәмлегеннән җыр туган. Бу бердәмлек инде борынгы заманнардан ук килә. Халык җырлары моңа ачык мисал булып тора. Кеше җырны көе һәм сүзе белән бергә ота, шулай кабул итә. Җырда көй генә түгел, сүзләр дә бик әһәмиятле роль уйный.
Укучы: Халык җырларының тарихы бик еракларга китә. Каюм Насыйри, беренче буларак, музыкага бәйле булган халык җырларын җыйган, аларны өйрәнгән, рус теленә тәрҗемә иткән. Шуның белән ул рус җәмәгатьчелеген дә татар халкының музыкаль фольклоры белән таныштыра башлаган. Габдулла Тукай халык җырларын бик яраткан, аларның тарихи әһәмиятен өйрәнгән. 1910 нчы елда җыр һәм бәетләрне туплап "Халык моңнары" дигән җыентык төзеп бастырып чыгарган.

Укучы: Татар музыка сәнгате киң колач белән үсә. Солтан Габәши, Владимир Виноградов, Газиз Әлмөхәммәтовлар "Сания", "Эшче" кебек милли опералар иҗат итәләр. Рөстәм Яхин "Шүрәле" балетын яза, Заһидулла Яруллинның "Тукай" маршы, Салих Сәйдәшевның "Кызыл Армия" маршлары яңгырый.

Укучы: 1934 нче елда Мәскәү консерваториясе каршында Татар опера студиясе ачыла. Бу студиянең эшчәнлеге турыдын-туры Муса Җәлил исеме белән бәйле. Ул үзенең әсәрләрен музыка астында укырга бик яраткан. 1929 нчы елдан махсус җыр текстлары язган. Музыка үсеше өчен күп көч куйган шагыйрьнең исемен бүген опера һәм балет театры горурланып йөртә.
Укучы: Бүген татар музыка сәнгате күгендә якты йолдыз булып янучы җырчылар һәм композиторлар күп.

Алып баручы: Гафу ит, сине менә шушы урында туктатып, сүзне кунагыбызга бирәсем килә. Җырчыларның күп булуы яхшымы, начармы? Җыр сәнгате үзенең элеккеге көчен югалтмадымы?

(композитор чыгышы)
Музыкаль пауза
Алып баручы: Музыкадан сәнгатьнең алдагы төренә күчик. Бу рәсем сәнгате. Ислам дине өнәп бетермәгәнлектән ул татар халкы тормышына соңрак килеп кергән. Рәсем сәнгатенә юл ачу да Габдулла Тукай исеме белән бәйле.

Укучы: 1907 нче елда татар халык әкияте нигезендә язылган "Шүрәле" поэмасы хакындагы искәрмә урынында Тукай болай дип яза: "Өмет юк түгел әле: ихтимал, үз арабыздан маһир рәссамнар чыгып, шүрәленең кәкре борын, озын бармак, мөгезле башларын һәм кулы кысылуларын, шул вакыйга булган урманнарны – һәммәсен тәрсим кылып чыгарырлар". Аның хыялы чынга аша. Хәзер Шүрәленең нинди генә рәсеме юк.
Укучы: Габдулла Тукай "Яшен", "Ялт-Йолт" кебек рәсемле беренче сатирик журналларны дөньяга чыгаруга күп көч кертте, мәктәп дәреслекләрен рәсемле итеп чыгарырга, уку кулланмаларына кертелгән текст авторларының рәсемнәрен бирүне тәэмин итәргә омтылды. Боларсыз хәзер дәреслекләрне күз алдына да китереп булмый.

Алып баручы: Әйе, Тукайның хыяллары чынга ашты. Текстларның шул рәвешчә бирелүе ни белән әһәмиятле соң? Шул хакта фикер алышыйк.

(рәсем укытучысы чыгышы)
Алып баручы: Рәхмәт. ХХ йөз башында яшәгән Тукай, аның эшчәнлеге хакында сүзебезне дәвам итеп тагын бер тарихи датага тукталыйк. Ул татар театры белән бәйле.

Укучы: 1907 нче елның 3 нче ноябрендә, иске стиль белән 1906 нчы елның 22 нче декабрендә, Казанда беренче ачык спектакль уйнала. Казанда спектакль куйган труппа бераздан "Яшьләр" труппасы дип атала башлый һәм 1911 нче елга кадәр эшләп килә.

Укучы: Театрның беренче карлыгачы "Сәйяр" труппасы була. Аңа исемне бөек Тукай үзе биргән. Ул Оренбург шәһәрендә оешкан. Аңа башта Ильяс Кудашев-Ашказарский җитәкчелек итә. Ул чорда татар театры тамашачысы аз булганлыктан, бу труппа гел гастрольләрдә йөрергә мәҗбүр була. 1907 нче елның көзендә күчмә труппага Нижний Новгородта булырга туры килә. Мондагы Мәкәрҗә ярминкәсендә артистларга соңыннан татар театрының атасы булган Габдулла Кариев килеп кушыла. Бераздан Казаннан Сәхипҗамал Волжская чакыртыла.
Укучы: Бүген республикабызда 13 профессиональ театр эшли. Аларда эшләүче талантлы артистларыбыз күп.

Алып баручы: Сүзеңне дәвам итәм: шундыйларның берсе – Хөрмәтулла Фәйзуллин. Театр турында Тукай: "Театр яктылыкка, нурга илтә, бер дә артка җибәрми, алга илтә" дип язды. Театр кешегә ничек тәэсир итә, ничек алга җибәрә?

(театр белгече чыгышы) Театраль пауза
Алып баручы: Театрдан инде хәзер тормышыбызны күз алдына китереп булмый торган кино сәнгатенә күчерик. Башта сүзсез булган кино 30 нчы еллар башында сөйләшергә өйрәнә һәм инде хәзер әдәби китапларны алыштыра кебек. Татар кино сәнгатенең үсеше нинди? Татар киносының бүгенгесе өметлеме? 

(кинотеатр хезмәткәре чыгышы)

Алып баручы: Кинодан телевидениегә күчик. Телевидение кешегә нинди тәэсир ясый?

(укучыларның һәм кунакларның фикерләрен тыңлау, диспут)

Реклама паузасы.

Алып баручы: Әдәбият һәм сәнгать – бербөтен. Алар безнең тормышыбызны матурлый, мәгънәле итә. Аның белән шөгыльләнүчеләр күңелләрдә һәрчак соклану, горурлану хисләре уяталар. Мин бүгенге кичәдә катнашучы кунакларыбызны әнә шундый тойгылар белән тыңладым. Күңелем күтәрелде, сөенечем артты. Бу хисләрне залда утыручы һәркем кичергәндер. Димәк, сәнгать матурлык өләшә. Ә матурлык турыдан-туры әхлак белән бәйле. Бу – сәнгать һәрчак әхлаклы булырга тиеш дигән сүз. Укыган китапларыбыз, караган, тыңлаган кино һәм тапшыруларыбыз, көй-җырларыбыз милли һәм әхлаклы булсын, күңелләргә изгелек чәчсен иде дигән теләктә тапшыруыбызны тәмамлыйбыз. Киләсе очрашуларга кадәр. Сау булыгыз.

Җыр "Яратыгыз" (Р.Миңнуллин сүзләре, Р.Әхиярова муз.)
